
Bitki vakıtlar kendilerinä, ölä denilän, gagauz bilim insanı deyennär hem, kendi köklerindän atılıp, ruslaa izmet 
etmektän ter-su içindä kalan kimi türlü bilimnerdä kandidatlar GAGAUZLUUMUZA, Gagauzların istoriyasına hem 
Gagauzların köklerinä durmamayca batak atmaktan kaanaatlık duymaklan bayılannarı durgutmak için, Todur ZA-
NET 2024-cü yazdı Oguzlar – dedelerimizdir” pyesasını, angısını sțenaya koydu Çadırdan “Gezici “Oyuncak” kukla 
teatrusu” hem angısının prezentațiyası taman bu zor vakıtta geçti Baba Marta ayın 16-da.

Hepsi karı kulluunu, anaları 
hem malileri, gelinneri hem kızla-
rı Bütündünnää karıların 8 Mart 
Gününnän kutlêêrız!

Sizä saalık hem uzun ömür, saygı 
hem sevda, kesmet, bereket hem se-
lemet, kucak dolusu çiçek!

Allaa sizi istediklerinizdän hem 
yakınnarınızdan ayırmasın!

“Oguzlar – dedelerimizdir!”
Köklerimizdän  atılmayalım!

8 Mart kutluca olsun!

5-ci sayfa

Serbiyanın Zrenänin kasabasında 
geçän serbest güreştä U-23 Evropa 
Çempionatında Moldova için güreşän 
Gagauziyanın Kıpçak küüyündän 
duumalı güreşçimiz Aleksandr GAY-
DARLI, 70 kg kategoriyasında, Ev-
ropa çempionu oldu.

Aleksandr GAYDARLI
serbest güreştä
Evropa çempionu!

Türkiyedän aar hem acı bir ha-
ber geldi: 2026-cı yılın Baba Marta 
ayın 13-dä İstanbul Koç Universite-
tın bolnițasında 78 yaşında raametli 
oldu dünnä üstü uurunda büük hem 
akıllı bir insan, istorik hem yazıcı 
Prof. Dr. İlber ORTAYLI.

Pek acı hem geeri 
dönmeyän bir kayıp

GHT seçimnerinä eni 
gün belli oldu, ama 
aması var 4-cü sayfa

Bu ay musulman dünnäsı bakêr onnara deyni Paskellä gibi büük olan Ramazan ayını da, insannık adetinä görä, 
musulmannar insannar arasında imeklärlän paylaşêrlar. Bu adet çerçevesindä Türk İşbirlii hem Koordinaţiya Agens-
tvosu Başkannıın (TİKA) hem Türkiyenin başka ofițial kuruluşların tarafından bütün dünneydä insannara Ramazan 
yardımnarı yapilêr. Bu yıl bu yardım ““Gönül Soframız” bereketli olsun!” sloganı altında yapıldı.

“Gönül Soframız” bereketli olsun!

““111” Platforması” cümne kuru-
luşun adı doorudan dayanêr Moldova 
Konstituțiyasının 111-ci statyasına – 
“Gagauziya Avtonom-Teretorial Böl-
gesi”, angısına görä Moldovada te-
melleştirilidi hem korunêr “Gagauziya 
(Gagauz Yeri) özel hak statusu”. 

Konstituțiyanın 111-ci statyasının 
1-ci bölümündä doorudan yazılı: “(1) 
Găgăuzia este o unitate teritorială 
autonomă cu un statut special care, 
fiind o formă de autodeterminare a 
găgăuzilor, este parte integrantă şi 
inalienabilă a Republicii Moldova 
şi soluţionează de sine stătător, în 
limitele competenţei sale, potrivit 
prevederilor Constituţiei Republicii 
Moldova, în interesul întregii popu-
laţii, problemele cu caracter politic, 
economic şi cultural” [«(1) Гагау-
зия — это автономно-территори-
альное образование с особым ста-
тусом как форма самоопределения 
гагаузов, являющееся составной и 
неотъемлемой частью Республики 
Молдова, которое самостоятель-
но, в пределах своей компетенции, 

в соответствии с положениями 
Конституции Республики Молдова, 
решает вопросы политического, 
экономического и культурного ха-
рактера в интересах всего населе-
ния»; “(1) Gagauziya – bu özel hak 
statusuna saabi olan bir avtonom-te-
retorial bölgesi, gagauzların kendi-
başınalık bir biçimi, angısı Moldova 
Respublikasının bölünmäz bir parça-
sıdır, ani ona verilän kompetențiyada, 

Moldova Konstituțiyası temellerinä 
görä, bütün insannar için kendi ba-
şına çözer politika, ekonomika hem 
kultura uurunda soruşları”].

Pek meraklı Konstituțiyanın 111-ci 
statyasının 7-ci bölümü dä: “(7) Legea 
organică care reglementează statu-
tul special al unităţii teritoriale au-
tonome Găgăuzia poate fi modificată 
cu votul a trei cincimi din numărul 
deputaţilor aleşi în Parlament” [«(7) 

Изменения в органический закон, ре-
гламентирующий особый статус 
автономно-территориального об-
разования Гагаузия, принимаются 
тремя пятыми голосов избранных 
депутатов Парламента»; “(7) Ga-
gauziya avtonom-teretorial bölgesi-
nin özel hak statusunu düzenneyän 
sıradan Zakonuna diiştirmeklär Par-
lamenta seçilmiş deputatların 3/5 oy-
larınnan kablediler”].

Bu statyaları burada maasuz yaz-
dık, çünkü iş gider ona, ani pek yakın 
zamanda onnar ya diiştirilecek, ya da 
nesteyä atılacek. Pek önemni 3/5 oy-
larınnan, ani 61 seslän diiştiriler! Bu 
țifraları pek islää  tutunuz aklınızda.

Geçennerdä yapılan toplantıda 
““111” Platforması” cümne kurulu-
şun azaları açıkladılar, ani onnarın en 
yakın daavası – Gagauziyada Halk 
Topluşuna seçimneri açıktan, dooru 
hem, Gagauziya kurallarına görä, za-
konnu yapmaa, Gagauziyayı baamsız 
hem dä tarafsız Moldova içindä koru-
maa. Çünkü, nicä açıklandı toplantıda, 
“Moldovanın merkez kuvetleri, Gaga-
uziyaya ortadan kaldırmak için, Gaga-
uziyaya karşı büünkü günädän benze-
risi olmayan bir baskı uyguladılar”. Bu 
durumda ““111” Platforması” ortaya 
bu sloganı attı: “Gagauziyayı birliktä 
koruyalım!”

Taa 2022-ci yılda, bu Seçim ko-
deksı kabledildiinän, GHT deputatla-
rı urguladılar, ani onun kabledilmesi 
Gagauziya (Gagauz Yeri) avtonomi-
yasının yok edilmesinä de-yüre yo-
lunu açtı. Bir dä Seçim kodeksın 51 
oylan kabledilmesi Konstituțiyalı 
“Gagauziya (Gagauz Yeri) özel hak 
statusu” Zakonuna karşı diiştirmeklär 
yapmak için 61 oy lääzım (MR 
Konstituțiyasının 111-ci statyasının 
7-ci punktu).

Ozamannar, bu işlän ilgili ola-
rak yardım için, GHT deputatları 
02.12.2022 günündä Moldova Prezi-
dentına, OBSEya, Evropa Sovetinä 

hem Moldovada bulunan halklarara-
sı hem diplomatiya misiyalarına açık 
danışma yaptılar. Ama hepsi bu erlär 
yaptılar kendilerini sansın “ne suan 
imişlär, ne dä suana kokêrlar” gibi da 
geeri bir cuvap vermedilär.

GHT deputatları, İspolkom aza-
ları, sıradan insannar hem cümne ku-
ruluşlar açıktan urgulêêrlar, ani bü-
ünkü gündä Moldovanın merkez 
kuvetleri Gagauziyaya karşı benze-
risi olmayan bir baskı uyguladılar 
hem, Gagauziya avtonom-teretorial 
bölgesinin özel hak statusunu yok 
etmää deyni, ellerindän gelän herbir 
işi yapêrlar. GHT deputatları yardım 

için genä halklararası kuruluşlara – 
OBSEya hem Evropa Birliinä – ofițial 
yazılarlan danıştılar. Şindilik genä bir 
cuvap yok.

Gagauziya sa sade bir iş isteer: Ga-
gauziyada Halk Topluşuna seçimneri 
Moldova konstituțiyasına hem “Gaga-
uziya (Gagauz Yeri) özel hak statusu” 
Zakonuna uygun olarak, Gagauziya 
kurallarına görä, açıktan, dooru hem 
zakonnu bir uurda yapılsınnar hem dä 
onnara Moldova merkez kuvetleri tür-
lü uydurma baskılarlan karışmasınnar. 
Başka türlü 2026-cı yılın Kirez ayın 21-
dä Gagauziyada Halk Topluşuna seçim-
nerin olması büük bir şüpä altında.

Baba Marta ayın 19-da Kişi-
nev Apeläțiya Palatası açıkladı, 
ani Gagauziya Başkankasının Ev-
geniya GUȚULun advokatlarının 
Canabisinä karşı alınan 7 yıl kapan 
kararına karşı apeläțiyalarının hak-
kında kararırını 2026-cı yılın He-
derlez ayın 28-dä açıklayacek.

Apeläțiya Palatasının Baba Marta 
ayın 19-da oturuşunda taraflar kapanış 
sözlerini başardılar hem kabaatlı sanık 
olan Evgeniya GUȚUL daavacıların 
önündä onlain yolunnan son açıklam-
sını yaptı. 

Gagauziya Başkankası Evgeniya 
GUȚUL son açıklamasında urguladı: 
“bän kendimi kabaalı bulmêêrım hem 
bu işi kabletmeerim, çünkü zakonnara 
karşı bän bişey yapmadım hem onna-
rın çerçevesindän çıkmadım”.

Sergey ÇERNEV söledi, ani “GHT 
Kararında seçim yapan kuruluşun adı 
“Gagauziyanın Merkez seçim komisiya-
sı” olarak gösterili, ama Moldovanın eni 
Seçim kodeksına görä, o lääzım olsun 
“Gagauziyanın Merkez seçim soveti”. 

Bir yıl geeri, 2025-ci yılın Küçük ayın 
(fevral) 20-dä, Valkaneş primariyasında 
Moldova premyer-ministrusunnan olan 

toplantıda, zakonsuzluk yapıp, Gagauziya 
bayraanı salondan dışarı atan hem 2025-ci 
yılın Kasım ayın 12-dä “Büün Gagauzi-
ya – bu Moldovanın baamsızlıına hem 
güvenniinä yaanan bir separatist bölge-
si” deyän Sergey ÇERNEV 2026-cı yılın 
Baba Marta ayın 16-da urguladı, ani “Dev-
let kanțeläriyanın uuru – Gagauziya top-
raklarında zakona uymak”. 

GHT seçimnerinä eni gün belli, 
ama onnar büük bir şüpä altında

Baba Marta ayın 17-dä Gagauziya Halk Topluşun sıradan dışarı toplantısında karar alındı GHTya eni seçimneri 
2026-cı yılın Kirez ayın 21-dä yapmaa. Ama esaba alarak, ani Kişinev, maamilä surat seçimnär lääzımmış olsunnar Mol-
dovanın eni kabledilän Seçim kodeksına görä, Gagauziya Halk Topluşuna seçimneri uurunda her türlü köstek koyêr.

Gagauziyayı korumak için kurulan ““111” Platforması” 
Son beş yılın içindä Moldova Respublikası tarafından Gagauziyaya korkunç baskılar yapılması üzerinä, Gagau-

ziyayı korumak için, Gagauziyada «Платформа «111»» (“111” Platforması) adlı bir cümne kuruluşu kuruldu, an-
gısı kendi kanadı altında topladı Gagauziyayı kuran veterannarı hem eni boy genç cümne hem politika insannarını. 
Nicä açıklandı ““111” Platforması”nın baş neeti – Gagauziya (Gagauz Yeri) özel hak statusun, onun kuvetlerinin 
hem konstituțiyalı haklarının korunması. 

Evgeniya GUȚUL için 
karar Hederlez ayın 
28-dä açıklanacek

Şüpä aslıya çıkacek: GHT kararını suda vererlär
Gagauziyada Moldova pravitelstvosunun kanțeläriya bürosunun başı Sergey 

ÇERNEV yaptı bir açıklama, angısına görä Gagauziya Halk Topluşun sıradan dı-
şarı toplantısında GHTya eni seçimneri yapılması için kararını suda verecek.

GHT Başı yardımcısı Georgiy LEYÇU, Gagauziya Halk Topluşu adından, Gagauziyada hem Mol-
dovada Gagauziya (Gagauz Yeri) avtonomiyası dolayında kurulan cümne-politika durumunnan ilgili 
OBSEya hem Evropa Birliinä ofițial yazılarlan danıştı.

2026-cı yılın Baba Marta ayın 10-da OBSE Baş sekretari Feridun Hadi SİNİRLİOĞLUnun adına 
yollanan ofițial danışmada GHT Baş yardımcısı açıklêêr Gagauziya Halk Topluşun erini hem bakışını 
Gagauziyada hem Moldovada Gagauziya (Gagauz Yeri) avtonomiyası dolayında kurulan cümne-poli-
tika durumuna hem çaarêr Gagauziya (Gagauz Yeri) avtonomiyası dolayında kurulan cümne-politika 
durumun konularını halklararası uurunda konstruktiv dialoglan incelemää hem dooru çözmää.

Taa ileri hep bu türlü danışmalar ayırı-ayırı yolanıldı OBSEnın azınnıklar işlerinnän ilgili Üst ko-
misarı Kristof KAMP (Christoph Kamp) hem Evropa Birliin Baş sekretari Alain BERSET adına da.

Gagauziyanın statusu hem hakların 
korunması için halklarası kuruluşlara 
Gagauziya Halk Topluşun DANIŞMASI

Açıklamaya görä belli oldu, ani bu 
grupada 11 kişi var. Dooru, onnarın 6-sı 
“Çalışmak hem Birlik” (PAS) partiyası-
nın adamnarı: Larisa VOLOH, Nataliya 
DAVİDOVİÇ, İgor KİRİYAK, Oleg 
KANAȚUY, Marçela ADAM hem Li-
liana NİKOLAESKU-ONOFREY. Ka-
lan 5 eri dä Parlamentın, ölä denilän, 
opozițiya frakțiyalarından birär kişi dol-
durdu: Soțialistlär partiyasından Grigo-
re NOVAK, “Alternativa” blokundan 
Aleksandr STOYANOGLU, “Bizim 
partiya”nın başı Renato USATIY, Ko-
munistlar partiyasından Konstantin 
STARIŞ hem  “Evdä demokratiya” par-
tiyasından Sergey STEFANKO.

Bildiriler, ani bu grupa Moldova Par-
lamentı hem GHT arasında bir dialog 
meydanın kurulması kalubu sayılêr hem 
onun baş uuru – Gagauziyaylan ilgili 
zakonnarın Moldova Konstituțiyasına 
uygun olmasını incelemää. 

Bu türlü kalup 2015-ci yıldan bee-
ri kurulu, ama ondan Gagauziyaya hiç 
bir fayda olmadı hem, şindiyä kadar, 
ortaya salt kara yımırtalar yımırtlandı.

Söz gelişi, “Gagauziya (Gagauz 

Yeri) özel hak statusu için” Zakonunu 
diiştirmäk hem onun Konstituțiya sta-
tusunu düşürmäk için “Çalışmak hem 
Birlik” (PAS) partiyasında Moldova 
Parlamentında 67 oy olmadıı için, on-
nar Moldova yustițiya ministerliin yo-
lunnan, Moldova Konstituțiya Suduna 
Gagauziyaylan ilgili danışmak yaptılar. 

Hiç bir şüpeniz dä olmasın, ani 
Konstituțiya Sudu onnara yan olma-
yacek da konstituțiyala zakonu diil 61 
oylan, ama 51 oylan kablettirecek.

Hepsi biler, ani “Bir işi yok etmää 
istärsän – komisiya kur!” Bizim du-
rumda da bölä, çünkü dill bir kerä 
gördük, nicä artık on yıldan zeedä, bu 
türlü grupaları kurup, merkez kuvetleri 
Gagauziyayı otladêrlar.

SONUÇ BELLİ: “Gagauziyaylan çalışmak 
parlamentar iş grupası” genä kuruldu

Baba Marta ayın 10-da Moldova Parlamentın “Cümneylän baalantılar 
hem işbirlii Departamentı” açıkladı, ani Moldova Parlamentın Başı İgor 
GROSU imzalamış izini, angısına görä “Gagauziyaylan çalışmak parlamen-
tar iş grupası” kurulmuş.

Kişinevda geçän bu konferențiyaya 
katıldılar Evropa Sovetinä girän 
devletlerdän, evropalı hem halklararası 
kuruluşlardan yaklaşık 50 delegațiya, 
angıların arasında vardı Türkiye Res-
publikasının Çalışma hem Soțial Gü-
venlik Bakanı Prof. Dr. Vedat IŞIK-
HANın onderciliindä delegațiya da.

“Evropanın Soțial Kartası” 
Baba Marta ayın 18-19 günnerindä Kişinevda geçti “Evropanın 

Soțial Kartası” adlı Evropa Birliin üüsek uurda soțial dooruluklarında 
konferențiyası, angısını ortak hazırladılar Moldovanın işlemä hem Soțial 
koruma ministerlii hem Moldovada Evropa Soveti.

“Evropanın Soțial Kartası” adlı 
Evropa Birliin üüsek uurda soțial do-
oruluklarında konferențiyanın işindä 
pay aldı hem nasaat etti Moldova Pre-
zidentı Maya SANDU, angısı urgula-
dı, ani “Demokratiyanın diri kalması 
için soțial hakları en önemni maanaları 
taşıyêrlar”.

Hocalı genoțidın kurbannarını an-
mak sırasında pay aldılar Azerbaycan 
Respublikasının Moldovada Büükel-
çisi Ülvi BAKHŞALİEV hem Büü-
kelçiliin personalı, Türkiye Kişinev 

Büükelçisi Uygar Mustafa SERTEL, 
Komrat Türkiye Respublikasının Baş-
konsulu Eda GÜÇ, Kazahstan Respub-
likasının Moldovada Büükelçiliin tem-
silcileri, Gagauziyanın Çadır, Komrat 

hem Valkaneş kasabaların primarları, 
Gagauziya Halk Topluşun deputatları, 
Avdarma küüyün istoriyası muzeyin 
kurucusu İgnat KAZMALI hem mu-
zeyin zaametçileri, cümne hem kutura 
insannarı.

Hocalı genoțidın 34-cü yas sırası 
başladı kurbannarı anmak bir minutluk 
sessiz saygıylan.

Sırada nasaat edän Azerbaycan 
Respublikasının Moldovada Büükel-
çisi Ülvi BAKHŞALİEV urguladı, 
ani “1992-ci yılın Küçük ayın (fevral) 
25-26 gecesindä armän silählı bölükle-
ri, ozaman Hankendi kasabasında er-

leşmiş olan SSRBnın (Sovet Soțialist 
Respublikaları Birlii) 366-cı motorlu 
ateşçilik polkun yardımınnan, bastı-
lar 23 757 kişik Hocalı kasabasını da, 
cellatlar gibi, bir kabaatsız kıydılar 
üzlärcä insanı. Armän bölükleri dört 
taraftan Hocalı kasabasına urdular hem 
613 canı kıydılar. O cannarın arasında 
vardılar 374 adam, 106 karı, 70 ihtär, 
63 ta uşak. Silählı bölüklär tarafın-
dan 1275 kişi dä esir alındı. Büünkü 
günädän 150 kişi dä kara kayıp sayılêr. 
Bu XX-ci asirin sonunda insannaa kar-
şı yapılan bir barbarlık oldu”.

Yaslı sıraya katılannar tanıştılar 
burada kurulan hem Ho-
calı genoțidını annadan 
bir patret sergisinnän. 
Sıradan sora hepsi yol-
landılar Avdarma küüyün 
“Acı köşesi” Memorialı-
na, neredä çiçek koydular 
1946-1947 yıllarda Sovet 
rejimı tarafından zorlan 
yapılan Aaçlıın kurban-
narın anmak taşlarına.

Türk İşbirlii hem Koordinaţiya 
Agenstvosu Başkannıın (TİKA) Kişi-
nev ofisi, ““Gönül Soframız” bereketli 
olsun!” sloganı altında, Moldova va-

tandaşlarına iyecek mallarınnan dolu 
4 000 kutu paylaşıldı. Bu paylaşmak 
sırası Baba Marta ayın 10-da Gagauzi-
yadan başladı. Ardından Kişinev hem 

Belț kasabalarında da ilerledi.
Gagauziyada ““Gönül Soframız” 

bereketli olsun!” sırasında iyecek mal-
larınnan dolu 1 500 kutu paylaşıldı, an-
gıları Çadır, Komrat hem Valkaneş ra-
yonnarından yoksul hem zor durumda 
bulunan insannar arasında payedildi.

Bu insannık sırasında pay aldılar 
Türkiye Kişinev Büükelçisi Uygar 
Mustafa SERTEL, Komrat Türki-
ye Respublikasının Başkonsulu Eda 
GÜÇ, TİKA Kişinev ofisin koordina-
toru Murat ZELAN, angıları urguladı-
lar, ani bölä sıraların uuru – bu dostluk 
baaların kaavilenmesi hem dostlarlan 
sofrayı paylaşmak.

Lääzım urgulamaa, ani bu iyecek 
mallarınnan dolu kutu paylaşmak sıra-
sı TİKA Kişinev ofisi hem Türkiyenin 
başka ofițial kuruluşların tarafından 
artık çok yıllar sıravardı Gagauziyada 
hem Moldovada yapılêr.

“Gönül Soframız” bereketli olsun!
Bu ay musulman dünnäsı bakêr onnara deyni Paskellä gibi büük olan Ramazan ayını da, insannık adetinä görä, 

musulmannar insannar arasında imeklärlän paylaşêrlar. Bu adet çerçevesindä Türk İşbirlii hem Koordinaţiya 
Agenstvosu Başkannıın (TİKA) hem Türkiyenin başka ofițial kuruluşların tarafından bütün dünneydä insannara 
Ramazan yardımnarı yapilêr. Bu yıl bu yardım ““Gönül Soframız” bereketli olsun!” sloganı altında yapıldı.

Hocalının sarılmayan yarasının 34-cü yılı
Küçük ayın 26-da Gagauziyanın Avdarma küüyün istoriyası muzeyindä 

geçti bir yaslı sıra, neredä andılar 34 yıl geeri, 1992-ci yılın Küçük ayın (fev-
ral) 25-26 gecesindä armännar tarafından Azerbaycanın Hocalı kasabasın-
da azerbaycan halkına karşı yapılan genoțidı.

2026-cı yılın Baba Marta ayın 16-da Kongaz küüyün Todur Zanet adına teoretik lițeyindä oldu prezentațiya, Çadır 
primariyasının kanadı altında olan, “Mirkiras” Cümne Asoțiațiyasının kurduu “Gezici “Oyuncak” kukla teatrusu”nun 
“Oguzlar – dedelerimizdir” spektaklisinä, angısını maasuz bu teatru için yazdı dramaturg Todur ZANET.

Gagauzların dünnedä peydalan-
masınnan ilgili legendayı annadan 
“Oguzlar – dedelerimizdir” kukla 
spektaklini siiretmää deyni, o günü, 
Todur Zanet adına teoretik lițeyin 
administrațiyasının zaametinnän, bu 
üüredicilik kuruluşun büük başını (ak-
tovıy zalı) dop-dolu doldurdular lițeyin 
4-8 klaslarda üürencileri hem onnarın 
üüredicileri. 

Spektakli zamanı belli oldu, ani 
siiredicilär burayı boşuna toplanmadı-
lar, zerä uşaklara deyni bu oyunu pek 
becerikli gösterdilär aktörlar Mihail 
KONSTANTİNOV, Andrey REDJE-
POV, Nataliya İVANÇUK hem Nata-
liya MANASTIRLI.

Bu spektaki ölä gözäl olsun deyni, 
aktörlardan kaarä, kendi zaametlerini 
bu işä koydular “Oyuncak” kukla te-
atrunun öndercisi hem spektaklinin re-
jisöru Mihail KONSTANTİNOV hem 
da ses operatou – Aleksey KİROGLU.

“Oguzlar – dedelerimizdir” kuk-
la spektakli bittiktän sora, aktörlar 
hem pyesanın avtoru çıktılar sțenanın 
önünä da siiredicilär onnara hem onna-
rın ustalıına ayak üstü palma düüdülär.

Siiredicilerin teklifinä görä, pye-
sanın avtoru dramaturg Todur ZA-
NET annattı nicä hem neçin yazıldı 
“Oguzlar – dedelerimizdir” kukla 
spektaklisi, nicä o ilgili gagauzların 
dünnedä peydalanmasınnan legenday-
lan, onnarın istoriyasınnan, Canavar 
yortularınnan hem gagauzların eski 
inançlarınnan. Sonunda Canabisi şü-

kür etti “Gezici “Oyuncak” kukla teat-
rusunun artistlerinä, Mirkiras” Cümne 
Asoțiațiyasının başına İrina MİHAL-
ÇUKa hem hepsinä, kim bu proektın 
aslıya çıkarılmasına zaametlerini hem 
kuvetlerini koydu.

Todur Zanet adına teoretik lițeyin 
direktoru Mariya İvanovna ÇEBA-
NOVA da, candan-ürektän şükür 
ederäk üüredicilik kuruluşun o günkü 
musaafirlerinä, urguladı, ani bölä kul-

tura olayları pek lääzımnı hem faydalı 
uşaklara da, büüklerä dä, bütün gagauz 
halkına da, çünkü onnar istoriyamız-
dan hem köklerimizdän kopmamaa 
kolaylıını vererlär.

Canabisinin ardından spektakliylän 
hem Canavar yortularımızlan ilgili 
düşüncelerini açıkladılar lițeyin di-
rektor yardımcısı Zinaida Filipovna 
NEYKOVÇENA, gagauz dilindä hem 
literaturasında üürediciykalar Mariya 

İlyiniçna DUŞKOVA hem Agafya Va-
silyevna GAYDARCI.

Söz gelişi, “Gezici “Oyuncak” kuk-
la teatrusunun kurulması” proektın 
üzä çıkarılmasında “Mirkiras” Cümne 
Asoțiațiyasına, Çadır primariyasınnan 
iş birliindä, Moldovada işbirliindä 
Şveyțariya bürosu (Swiss Cooperation 
in Moldova) arka oldu.

Maasuz bu teatru için dramaturg 
Todur ZANET 4 spektakli yazdı: “Rız 
otu” (premyerası 2024-cü yılın Ka-
sım ayın (noyabri) 27-dä oldu), “Fet-
Frumos hem padişahın kızı” (premye-
rası 2025-ci yılın Çiçek ayın (aprel) 
28-dä oldu), “Kvak-kvak, dolayda 
batak” (premyerası 2025-ci yılın Ce-
viz ayın (sentäbri) 12-dä oldu) hem 
“Oguzlar – dedelerimizdir” (premye-
rası 2026-cı yılın Baba Marta ayın 16-
da oldu).

“Oguzlar – dedelerimizdir!”
Köklerimizdän  atılmayalım!

Baba Marta ayın 10-da Aleksandr GAYDARLI, 
finalda Rusiyadan güreşçiyi Magomet-Emi ELTEMİ-
ROVu 3:2 enseyip, Moldova için altın medaliyi kazan-
dı hem Evropa çempionu oldu. 

Bu parlak altın medaliya hem çempionnaa yolunda 
Aleksandr GAYDARLI hepsi konkurentlarını amansız 
ensedi: Gruziyayı 10:0, Azerbaycanı 11:0 hem Ukray-
nayı 10:0.

Kutlêêrız Moldovayı, Gagauziyayı, Aleksandr 
GAYDARLIyı hem onu bu başarıya hazırlayan Ru-
siyanın kıymetli trenerını Stanislav Födoroviç RA-

MONOVu hem dä Moldovanın kıymetli trenerını Pötr 
VLAHı.

Şindi sırada Arnautlukta 2026-cı yılın Çiçek ayın 20-
26 günnerindä olacek büüklär arasında serbest güreştä 
Evropa çempionatı, angısına putövkayı da Aleksandr 
GAYDARLI, Moldovanın çempionu olup, kazandı.

Not. Hep bu Evropa çempionatında Moldova taa 
3 medali kazandı: greko-rim güreşindä altın meda-
li Vitaliy EREMENKOda, serbest güreştä gümüş 
medalilär Alşeksandr BORŞÇta hem Mihaela SA-
MOİLda (karılar arasında).

Aleksandr GAYDARLI Evropa çempionu!
Serbiya devletin Zrenänin kasabasında geçän serbest güreştä U-23 Evropa Çempionatında Moldova 

için güreşän Gagauziyanın Kıpçak küüyündän duumalı güreşçimiz Aleksandr GAYDARLI, 70 kg kate-
goriyasında, Evropa çempionu oldu.

Kiyatların tanıtımında pay aldılar 
hem avtora kutlama sözlerini söledilär 
Gagauziya kultura Upravleniyasının 
başı Marina SEMÖNOVA, Gagauziya 
“Düz Ava” türkü hem oyun ansambli-
nin artistika önderciykası Maestro Tat-
yana ŞÇEGOLEVA, Komrat muzıka 
şkolasının üürediciykası İrina POY-
DOLOVA, Komrat kasabasının 9-cü 

uşak başçasının muzıkada terbiediciy-
kası Lüdmila MİTİOGLU, Valkaneş 
Kasabasının muzıka şkolasının başı 
Mariya ÇERNEVA.

Bundan kaarä sıranın şennedirmä ha-
vasını yaptılar: artistlär – İvan BABOV, 
Andrey İVANOV, Sergey İVANOV, 
Elena hem Sofiya PAÇİ; Gagauziya 
“Süita” orkestrası hem Çadır, Komrat, 
Valkaneş muzıka şkolaların üürencileri.

Sonunda, nicä düşer bu uurda 
adetlerä, kiyatların avtoru, Gagauz kul-
turasının şannı izmetçisi, tükücü hem 
muzıkacı Mihail PAÇİ, sıraya katılan-
nara şükür ederäk, hepsinä isteyennerä 
imzaladı eni çıkan kiyatlarını.

Ani bu reformaylan memleketi 
komşu Romıniya administrativ-tere-
torial kaluplarına sokêrlar kuvetlär hiç 
saklamêêrlar da. Ani bu reformanın taa 
bir uuru var: Gagauziya Avtonom-Te-
retorial Bölgesini yok etmäk – bunu da 
onnar herbir köşedän baarêrlar.

Geçän afta bu administrativ-tere-
torial düzeninin reformasınnan ilgili 
bir bilgi ortaya sızdı. Moldovanın eski 
vițe-premyer-ministrusu Aleksandr 
MURAVSKİY internettä yayınnadı 
“Moldova Respublikasının rayonna-
rında demografiya dinamikası (2014-
2024)” adlı bir meraklı karta, angısını 
hazırlamış MR Devlet kanțeläriyası 
hem vermiş onu administrativ-teretori-
al düzeninin reformasını incelemä top-

lantısına katılan Moldova parlamentın 
deputatlarına. Bu karta hazırlanmış 
2014 hem 2024 yıllarında yapılan in-
san sayısınına görä hem verer prognoz 
2033-cü yıla kadar.

Bu kartada pek meraklı hem faydalı 
țıfralar önümüzä çıkêr: on yılın içindä, 
Kişinevdän kaarä, herbir rayonda de-
mografiya dinamikası sener – bütün 
respublikada 20% kadar. Aneniy Noy, 
Orhey, Straşen, Yaloven rayonnarın-
da hem Gagauziyada bu senmäk 20% 
zeedä gösterili.

Nicä görersiniz 2033-cü yıl için dä 
demografiya dinamikası pek prost: bu-
rada artık Kişinevda dä bunun senmesi 
gösterili.

Burada taa bir meraklı iş ortaya 

Bu büük başarıya ulaşmaa deyni 
Ekaterina KİRÄKOVAya yardımcı 
oldu onun nemțä dilindä pedagogu, 
Gagauziyanın kıymetli üürediciykası 

Gagauziyanın Mariya MARU-
NEVİÇ adına bilim-aaraştırma 
Merkezi hazırladı hem insan önünä 
sürdü iki dildä hazırlanmış eni bir 
kiyat: «Каталог гагаузских нацио-
нальных украшений XIX-XX вв.» 
/ “Gagauz XIX-XX a. milli donakla-
rı katalogu”.

Gözäl hem tertipli hazırlanmış bu 
kiyat lääzımdı sevindirsin okuycula-
rı, ama, yazık ani, onun kabından taa 
nestetmişlär gagauz dilin üstünä. Ga-
gauzça kiyadın adı hiç gagauzça diil. 
O lääzımdı olsun ya “XIX-XX a.a. 
gagauz milli donakları katalogu” ya 
da “XIX-XX asirlerdä Gagauz mil-
li donakları katalogu”, ama olmamış. 
Neçin sanki? 

Kiyadın içindikileri dä, bekim, 
islää, ama aklıma geler gagauz söleyi-
şi: “Piinir – piinir gibi, islää piinir, ama 
tulumu – köpek tulumu”.

Benim buna taa bir soruşum var: 

neçin bukadar gagauz hem türk bilim 
insannarı tarafından hazırlanan bu ki-
yatta ilkin RUS dili gider, sora da GA-
GAUZ dili? Burası RUS bilim aaraş-
tırma merkezi mi?

Bu fikirlär sade kiyadın kabına 
bakmaktan ortaya çıktı. Bir dä içinde-
kileri gözdän geçirdiinän, acaba taa ne 
nestelär hem nestetmeklär ortaya çıka-
cek?

Of, zavalı gagauz dili!
Akademik Todur ZANET

Patret: gbm facebook sayfasından

Mariya Vasilyevna SAPUNCU.
Bu yıl nemțä hem franțuz dillerindä 

Respublika olimpiadasında pay aldılar 
bütün memlekettän 225 üürenci, angı-
larının 72-si olimpiadanın ödüllerini 
kazandılar.

Gagauziyanın Komrat “Dimitriy 
Karaçoban” adına teoretika lițeyin 
11-ci klasta üürenciykası Ekaterina 
KİRÄKOVAdan kaarä, nemțä hem 
franțuz dillerindä Respublika olimpia-
dasında ensedilär Belț, Çimişli, Duba-
sar, Hınçeşti, Kalaraş, Kaul, Kişinev, 
Nisporeni, Sıncereni, Soroka, Stra-
şeni, Teleneşti, Ungeni hem Yaloven 
kasabalarından hem rayonnarından 
üürencilär.

Patret: GRT facebook sayfasından

Zavalı gagauz dili: “Gagauz XIX-
XX a. milli donakları katalogu”

Nemțä dilindä Respublika 
olimpiadasında I-ci oldu

Baba Marta ayın 04-06 günnerindä Kişinevun “Mihail Kogălniceanu” 
lițeyindä geçti nemțä hem franțuz dillerindä Respublika olimpiadası, angısı-
nın nemțä dili dalında I-ci eri kazandı Gagauziyanın Komrat “Dimitriy Ka-
raçoban” adına lițeyin 11-ci klasta üürenciykası Ekaterina KİRÄKOVA.

Moldovada on yılın içindä insan sayısının senmäk kartası
Memlekettä kuvettä bulunan “Çalışmak hem Birlik” (PAS) partiyasının 

adamnarı açıkladılar, ani 2026-cı yılın sonunadan Moldovada başarılacek 
hem kabledilecek eni administrativ-teretorial düzeninin reforması. Bu re-
formaya görä var nicä Gagauziya avtonomiyası yok edilsin.

çıkêr: herliim bu kartada verilän Mol-
dovada 2024-cü yılda insan sayısı – 2 
409 207 kişi sä (bunnarın içindä uşak-

lar da), ozaman Moldova Seçim Komi-
şiyasının verilän 3 297 960 seçimcilär 
sayısı neredän peydalandı?

Gagauziya kultura dünnäsına taa iki kiyat geldi
Küçük ayn 26-da Valkaneştä, Gagauziya kultura Upravleniyasının zaametinnän, geçti prezentațiya Mihail PA-

Çİnin iki kiyadına – “Bucak sesi” hem “Kıvrak avalar”, angıları dünneyi gördülär Gagauziyanın “Gagauz dilinin 
kullanmak sferasının genişledilmesi için” Zakonun ömürä geçirilmesi çerçevesindä yapılan işlär üzerinä.

“Gagauziyanın 2026-cı yılın üü-
redicisi/terbiedicisi” konkursunda 
enseyennerä verildi diplomnar, baaşış-
lar hem para ödülleri:

I-ci er için – 10000 ley;
II-ci er için – 8000 ley;
III-cü er için – 5000 ley.
Konkursun laureatlarına da diplom-

nar, baaşışlar hem 2000-när ley para 
ödülleri verildi. Ayırıca onnara II-ci 
didaktika uuru verildi.

“Gagauziyanın 2026-cı yılın üü-
redicisi/terbiedicisi” konkursunda 
enseyennerä veriler kolaylık Gagau-
ziyaya pedagogların respublika kon-
kursunda temsil etmää hem orada da 
ödüllär kazanmak için savaşmaa.

Konkursta enseyenneri kutlamaa 
deyni ödüllemä sırasında pay aldılar 
Gagauziya İspolkomu Predsedatelin 
yardımcısı İlya UZUN, Gagauziya 
Halk Topluşu geçiçi Başı Nikolay OR-
MANCI, Gagauziya Halk Topluşun 
bilim, üüredicilik, kultura, dil hem 
dinnär Daymalı komisiya başı Dimit-
riy MANASTIRLI, Gagauziya üüre-
dicilik Upravleniyanın başı Natalya 
KRİSTEVA.

Konkursun “Yılın terbiedicisi” 
bölümün “Şkola öncesi pedagogika 
– terbiedici” dalında enseyennär:

I-ci er – Anna Grigoryevna DELİ-
PEEVA, Komrat 8-ci EÜK terbiediciy-
kası;

II-ci er – Ekaterina Nikolaevna 
KOLPAKÇI, Valkaneş 8-ci EÜK terbi-
ediciykası;

II-ci er – Olga Vasilyevna KAZAN-
CI, Kıpçak 1-ci EÜK terbiediciykası;

III-cü er – İrina Dimitriyevna KE-
LEŞ, Çadır 1-ci EÜK terbiediciykası;

III-cü er – Svetlana Andreevna 
KUȚAR, Baurçu 2-ci EÜK terbiedi-
ciykası;

III-cü er – Mariya Mihaylovna 
KOCA, Ütülü küüyün EÜK terbiedi-
ciykası.

Konkursun “Yılın terbiedici-
si” bölümün “Dil hem görüşmelär, 
incäzanaat, saalık hem hızlılık” da-
lında enseyennär:

I-ci er – Valentina Nikolevna GA-
GAUZ, Dizgincä küüyün EÜK muzı-
kada önderciykası;

I-ci er – Svetlana Aleksandrovna 
MACAR, Çeşmä küüyün EÜK gagauz 
dilindä üürediciykası;

II-ci er – Olga Borisovna KİSEE-
VA, Komrat 7-ci EÜK muzıkada ön-
derciykası;

III-cü er – Nikolay İvanoviç 
GUNA, Avdarma küüyün EÜK muzı-
kada öndercisi;

III-cü er – Svetlana Georgievna 
KADIN, Baurçu küüyün 1-ci EÜK 
muzıkada önderciykası;

III-cü er – Valentina İlyiniçna TO-
PAL, Kongaz küüyün 1-ci EÜK logo-
pedı.

Konkursun “Yılın terbiedicisi” 
bölümün “Şkola öncesi pedagogika 
– terbiedici” dalında laureatlar:

Olesä İvanovna İVANOGLU, Val-
kaneş 1-ci EÜK metodistkası;

Domnika Gavrilovna KOLEVA, 
Svetlıy küüyün EÜK terbiediciykası;

Lüdmila İvanovna KRİVORUÇ-
KO, Çadır 6-cı EÜK terbiediciykası;

Elena İvanovna GERGİY, Komrat 
6-cı EÜK terbiediciykası;

Anastasiya Dimitriyevna ALADO-
VA, Komrat 9-cu EÜK terbiediciykası;

Liliya Fedorova TARLEV, Komrat 
5-ci EÜK terbiediciykası.

Konkursun “Yılın üüredicisi” 
bölümün “Dil hem görüşmelär” da-
lında enseyennär:

I-ci er – Liya Mihaylovna SONG-
ROVA, Kıpçak küüyün “Boris Yana-
koglu” adına teoretik liţeyin romın dili 
hem literaturası üürediciykası;

II-ci er – Nadejda İvanovna DER-
MENCİ, Çadır kasabasının “Petr Kaz-
malı” adına gimnaziyasın rus dili hem 
literaturası üürediciykası;

II-ci er – Evgeniya Andreevna AR-
NAUT, Çadır kasabasının “Valentin 
Moşkov” adına teoretik liţeyin rus dili 
hem literaturası üürediciykası;

III-cü er – Svetlana Födorovna YA-
LANCI, Bucak küüyün gimnaziyasın 
angliycada üürediciykası;

III-cü er – Ekaterina Georgiyevna 
KIRBIYIK, Kongaz küüyün “Nikolay 
Çebanov” adına gimnaziyasın angliy-
cada üürediciykası;

III-cü er – Ruslana Harlampyevna 
ZELENSKİ, Kıpçak küüyün “Semön 
Baranovskiya” adına teoretik liţeyin 
romın dili hem literaturası üürediciy-
kası.

Konkursun “Yılın üüredicisi” 
bölümün “Dil hem görüşmelär” da-
lında laureatlar:

Tatyana Konstantinovna HERGE-
LECİ, Çeşmä küüyün teoretik liţeyin 
gagauz dili hem literaturası üürediciy-
kası;

Mariya Viktorovna KURDOGLU, 

Baurçu küüyün gimnaziyasın angliy-
cada üürediciykası;

Liliya Georgiyevna MEŞE, Çok-
Meydan küüyün “Födor Yanioglu” 
adına teoretik liţeyin romın dili hem 
literaturası üürediciykası;

Alla Nikolaevna STANEVA, Kon-
gazçık küüyün gimnaziyasın angliyca-
da üürediciykası;

Farida Valeryanovna YAŞÇUK, 
Caltay küüyün gimnaziyasın angliyca-
da üürediciykası.

Konkursun “Yılın üüredicisi” bö-
lümün “Matematika hem bilimnär” 
dalında enseyennär:

I-ci er – Liliya Emanuilovna TOP-
ÇU, “Orizont” özel üüredicilik kurulu-
şun teoretik lițeyin Çadır filialın mate-
matikada üürediciykası;

II-ci er – Mariya Mihaylovna PU-
KAL, Komrat kasabasının “Dimitriy 
Karaçoban” adına teoretik liţeyin bio-
logiyada üürediciykası;

II-ci er – Elena PİRAGOVSKİ, Val-
kaneş kasabasının “Luçafarul” teoretik 
lițeyin matematikada üürediciykası;

III-cü er – Lüdmila Konstantinov-
na KARAPUNARLI, Baurçu küüyün 
gimnaziyasın informatikada üüredi-
ciykası;

III-cü er – Marianna Petrovna HA-
RİTONOVA, Ütülü küüyü “Saveliy 
Ekonomov” adına gimnaziyasında bi-
ologiyada üürediciykası.

Konkursun “Yılın üüredicisi” 
bölümün “Cümne hem insannık üü-
redicilii” dalında enseyennär:

I-ci er – Alöna Vasilyevna KOL, 
Çadır kasabasının “Mihail Guboglu” 
adına teoretik liţeyin romınnarın istori-
yası hem dünnää üstoriyası üürediciy-
kası;

II-ci er – Elena Anatolyevna ÇA-
KİR, Kongaz küüyün “Suleyman 
Demirel” adına moldo-türk teoretik 
lițeyin cümne terbiyedilmesi üüredi-
ciykası;

II-ci er – Viktoriya Viktorovna 
FEDOTOVA, Başküüyün (Kirsovo) 
“Mihail Tuzlov” adına teoretik liţeyin 

romınnarın istoriyası hem dünnää üs-
toriyası üürediciykası;

III-cü er – Kêtêlina KAMBUR, 
Komrat kasabasının “Mihay Emines-
ku” adına teoretik liţeyin geografiyada 
üürediciykası.

Konkursun “Yılın üüredicisi” 
bölümün “İncäzanaat, tehnologiya-
lar, sport” dalında enseyennär:

I-ci er – Anna İvanovna İLYEVA, 
Çadır kasabasının “Mihail Çakir” adı-
na teoretik liţeyin tehnologiya hem 
incäzanaat uurunda terbiyedilmesi üü-
rediciykası;

II-ci er – Evgeniya Nikolaevna 
GAYDARCI, Kıpçak küüyün “Semön 
Baranovskiy” adına teoretik lițeyin 
tehnologiya uurunda terbiyedilmesi 
üürediciykası;

III-cü er – Vasiliy Alekseeviç 
KÜRKÇÜ, Kongaz küüyün “Varvara 
Topal” adına gimnaziyasında fizkultu-
rada üüredicisi;

III-cü er – Denis Anatolyeviç 
SİNȚOV, Valkaneş kasabasının “Ser-
gey Rudenko” adına gimnaziyasında 
fizkulturada üüredicisi.

Konkursun “Yılın üüredicisi” 
bölümün “Başlangıç klaslarda üüre-
dici” dalında enseyennär:

I-ci er – Valentina Sergeevna BOY-
KOVA, Başküüyün (Kirsovo) “Mihail 
Tuzlov” adına teoretik liţeyin başlan-
gıç klaslarda üürediciykası;

II-ci er – Marçela DARMANÇEV, 
Rus Köselisi küüyün “Grigoriy Vieru” 
adına teoretik liţeyin başlangıç klaslar-
da üürediciykası;

II-ci er – Liliya Georgiyevna TA-
NASOGLU, Avdarma küüyün “Di-
mitriy Çelengir” adına teoretik lițeyin 
başlangıç klaslarda üürediciykası; 

III-cü er – Anastasiya Nikolaevna 
BAKU, Tomay küüyün gimnaziyasın-
da başlangıç klaslarda üürediciykası;

III-cü er – Georiy Mihayloviç TEL-
PİZ, Kırlannar (Kotovskoy) küüyün 
“İlya Sınku” adına gimnaziyasında 
başlangıç klaslarda üüredicisi;

III-cü er – Svetlana Nikolaevna 
KIRBIYIK, Kongaz küüyün “Todur 
Zanet” adına teoretik lițeyin başlangıç 
klaslarda üürediciykası.

Gagauziya üüredicilik Upravle-
niyanın maasuz ödülü – “Yılın peda-
gogika açılışı”:

Svetlana Födorovna YALANCI, 
Bucak küüyün gimnaziyasında angliy-
cada üürediciykası.

“İhlam verän üüredici” 
nominațiyasında:

Mariya Viktorovna KURDOGLU, 
Baurçu küüyün gimnaziyasında ang-
liycada üürediciykası;

Domnika Gavrilovna KOLEVA, 
Svetlıy küüyün EÜK terbiediciykası.

2026-cı yılın üüredicisi/terbiedicisi konkursu başarıldı
Gagauziyada başarıldı “Gagauziyanın 2026-cı yılın üüredicisi/terbiedicisi” konkursu hem onun sonuna görä 

çeşitli dallarda enseyennerä hem 2-ci hem 3-cü erleri alan üüredicilerä hem terbiedicilerä ödüllär verildi. Bu yıl 
“Gagauziyanın 2026-cı yılın üüredicisi/terbiedicisi” konkursunda pay aldı 48 kokurent – lițeylerdän hem gimnazi-
yalardan 30 üüredici hem dä uşak başçalarından 18 terbiedici. Son karara görä “Yılın üüredicisi” dalı dört uura 
bölündü: “Dil hem görüşmelär”, “Matematika hem bilimnär”, “Cümne hem insannık üüredicilii” hem “İncäzanaat, 
tehnologiyalar, sport”. Konkursun “Yılın terbiedicisi” sa bölündü: “Şkola öncesi pedagogika – terbiedici” hem “Dil 
hem görüşmelär, incäzanaat, saalık hem hızlılık”.

“Duygular palitrası” ilkyaz resim 
sergisi oluştu Gagauziyadan, Pridnest-
rovyedan hem Kişinevdan 30 resim-
ciykanın çeşitli tehnikalarda hem jan-
ralarda yapılı 100 resimindän.

Sergiyä katılan resimciykaların 
herkezinä (Anna BABÜK, Natal-
ya BADAN, Praskovya BEJENAR, 
Galina BURYAN, Mariya DİMOG-
LU, Simona FEDORENKO, Tatya-
na GAYDEY, Elena GORÇA, Olesä 
İVANOVA, Vera JEKOVA, Natalya 
KOJOKAR, Svetlana KOJUHAR, 
Margarita KOPSAK, Olga KREȚU, 
Yuliya KRİSTOVA, Svetlana MEL-

Bu tombarlak sofranın baş nee-
ti oldu – göstermää Gagauziyadakı 
karıların türlü uurlarda başarılarını: 
istoriyada, politikada, incäzanaatta, 
üürediciliktä, kulturada h.t.b.

Muzeydeki sırada pay alan karılar 
andılar en başarılarını hem annattılar 
bakışlarını karıların cümne, devletlik, 
bilim, kultura uurunda pay almalarını. 

Sırayca açıkladılar bakışlarını ona, 
nicä bu pay almayı zeedeletmää hem 
Gagauziya için taa çok zaamet etmää.

NIK, Anastasiya NOVOSELOVA, 
İnga OREHOVA, Nina PEEVA, Ok-
sana PONOMARENKO, Alla PRİ-
SAKAR, Yana PROKA, Anastasiya 
RAKOVÇENA, Olesä ŞİBAEVA, Na-
talya STRASEVİÇ, Lüdmila TANA-
SOGLU, Tatyana TETRİOGLU (KA-
SIM), Dilnara TURSUNOVA, Natalya 
VORNİKOVA, Kira YAYMAN) Ga-
gauziya kultura Upravleniyası tarafın-
dan verildi maasuz diplomnar.

Serginin açılışında katılannar için 
çaldılar “Elegiya” kemençecilär an-
samblisi hem oollan boba Arseniy hem 
İvan JELEZNIY.

Bu adamın türk hem türklük istori-
yasında yapılan aaraştırmaları hem bi-
lim yazıları bu gün biriciinin etişämäz 
derinniktä hem zenginniktä bulunêrlar. 
Onun bilim hem kultura tarlasında 
braktıı derin izlerini biricii geçmedi 
hem geçämäz. Çünkü o izleri brakmaa 
hem bilim zenginniklerini üzä çıkar-
maa deyni insanda lääzım olsun o akıl, 
ani vardı pek paalı hem saygılı Prof. 
Dr. İlber ORTAYLIda. 

Düşünün, Türkçä hem Türk köken-
ni dillerin çoyundan kaarä, adam en üü-
sek uurda bilärdi angliyca, franțuzça, 
italyanca, nemțeycä, persça hem rus-
ça. Bundan kaarä latinca, osmannıyca 
hem ivrit dilini da eterli kadar bilärdi, 
çünkü kendisi Evropa hem Dou dilleri 
uurunda derin bir ustalaa sayıptı. 

Prof. Dr. İlber ORTAYLI sade isto-
riyayı aaraştırmaardı, ama o istoriyayı 
annamaa hem dooru incelemää deyni 
üüredärdi. Kendisi dä bu uurda bilim 
dünnäsına yazılarında hem kiyatlarında 
yol açardı. Onun aaraştırmalarından, 
derin istoriyayı üzä çıkarmaklardan 
bir örnek: 2013-cü yılda, TİKA proektı 
olarak, Vengriyada aaraştırmalarda Ca-
nabisi yardımcı oldu Kanuni Sultan Sü-

leymanın kayıp olan mezarını bulmaa.
Kendisi krım tatarı olduunu herkerä 

büük hodulluklan urgulayan, İlber OR-
TAYLI Krımın istoriyasınnan hem 
kulturasınnan pek çok ilgilenärdi hem 
büünkü günädän bu uurda eşsiz bir ay-
dınnadıcı oldu.

Prof. Dr. İlber ORTAYLI için var 
nicä durmamayca annatmaa. Ama is-
teerim büün taa bir iş açıklamaa, ani 
bana da kısmet oldu Canabisinnän ta-
nışmaa hem diil salt tanışmaa, ama bir 
kısa diskusiyada da durmaa. 

2017-ci yılın Ceviz ayın 12-13 
günnerindä Kazakistanın Türkistan 
kasabasında Ahmet Yesevi Universi-
tetında oldu VIII. Türk Dünyası Lite-
ratura Dergileri (Jurnalları) Kongresi. 
Bu Kongrestä tanınmış hem anılmış 
bilim adamı Prof. Dr. İlber ORTAYLI 
“Tarih Boyunca Alfabe Değişiklikleri 
ve Etkileri” konulu bir doklad yaptı. 
Doklad zamanı Canabisi, toplantıya 
katılan bizimnän hem Universitetın stu-
dentlarınnan, durmamayca bir dialoga 
girärdi. O dialogun temasıydı da türkçä 
lafların dooru maanası hem açıklanma-
sı. Durmamayca kendisinä bu konuda 
cuvap verdiim için, Prof. Dr. İlber OR-

TAYLI merak etti kim olduumu. Da 
üürendiynän, ani bän gagauzum, Cana-
bisi gülär üzlän urguladı, ani gagauzlar 
hem krım tatarları pek yakın biri-birinä 
hem dä dillerindä çok benzeri laflar bu-
lunmaktadır. Bu buluşmada, gagauz di-
lin örnää olarak, baaşladım Canabisinä 
“Ana Sözü” gazetasını da.

Prof. Dr. İlber ORTAYLInın raa-
metli olduu için aar hem acı haberi al-
dıımdan beeri kendimä er bulamêêrım. 
Canım, param-parça olup, pek sızlêêr... 
Senin buradan ayırılmannan dünnää 
üüsüz kaldı karannaa çöktü... Senin 

sonsuzlaa gidişinnän Türkiye hem 
bütün dünnää en akıllı ustasını, bilim 
adamını hem insanın İnsanını kaybetti. 
Büük kayıp... Hepsimizä deyni pek acı 
hem geeri dönmeyän bir kayıp.

Bir iş sade uslandırêr: Senin braktıın 
varlık daymaların daymalarında canı-
mızda yaşayacek, kiyatlarında hem ya-
zılarında korunacek, akılımızda kalacek.

Hocam, topracıın ilin olsun! Göktä 
Boba Seni saa yanına kabletsin.

Zaman durmamayca hem amansız 
akêr... 

Todur ZANET, gagauz

Pek acı hem geeri dönmeyän bir kayıp
Türkiyedän aar hem acı bir haber geldi: 2026-cı yılın Baba Marta ayın 

13-dä İstanbul Koç Universitetın bolnițasında 78 yaşında raametli oldu 
dünnä üstü uurunda büük hem akıllı br insan, istorik hem yazıcı Prof. Dr. 
İlber ORTAYLI.

“İlgiliin merkezindä karı”
2026-cı yılın Baba Marta ayın 4-dä Gagauziyanın Komrat Regional işto-

riya hem tarafı aarştırma muzeyindä geçti bir tombaralak sofra – “İlgiliin 
merkezindä karı”, angısında pay aldılar sade karılar.

“Duygular palitrası” ilkyaz sergisi
Baba Marta ayın 4-dä Gagauziyanın Regional resim Galereyasında açıldı 

resimciykaların 8 Mart Gününä baaşlanan “Duygular palitrası” adlı ilkyaz 
resim sergisi, angısını hazırladı Gagauziya kultura Upravleniyası.


